
SOALAN: 

Puan Hajah Zuraida Binti Kamaruddin [ Ampang ] minta PERDANA 

MENTERI menyatakan apakah ada usaha untuk menyemak modul 

kursus perkahwinan di bawah Jabatan Perdana Menteri. 

JAWAPAN: (YB MEJAR JENERAL DATO' SERI JAMIL KHIR 
BIN HAJI BAHAROM (B), MENTERI DI JABATAN 
PERDANA MENTERI) 

Tuan Yang di-Pertua, 

Untuk makluman Ahli Yang Berhormat, pelaksanaan Kursus 

Praperkahwinan Islam berasaskan Modul Bersepadu Kursus 

Praperkahwinan Islam (MBKPI) ini telah dilaksanakan sejak tahun 1998. 

la diberikan kepada bakal atau pasangan yang akan berkahwin. Kursus 

ini adalah sebagai pendedahan awal tentang konsep dan tujuan 

perkahwinan dengan menjadikan Islam sebagai panduan dalam 

kehidupan rumahtangga. Selain itu, ia juga sebagai salah satu usaha 

meminimumkan permasalahan di kalangan pasangan suami isteri. 

Dalam usaha meningkatkan kualiti pelaksanaan kursus ini, Modul 

Bersepadu Kursus Praperkahwinan Islam akan sentiasa ditambahbaik 

dari semasa ke semasa. Semakan kali kedua telah dibuat pada tahun 

2011 dengan menambahbaik beberapa kandungan dalam modul serta 

kaedah penyampaian seperti slide taklimat yang lebih menarik dan video 

berkaitan bagi setiap topik. 

Berdasarkan keputusan Persidangan Ketua Pendaftar Nikah Cerai dan 

Ruju' Seluruh Malaysia Kali Ke-35 telah memutuskan supaya modul ini 

disemak dan ditambahbaik berdasarkan keperluan semasa. Oleh itu, 

mulai akhir tahun 2016, Jabatan Kemajuan Islam Malaysia (JAKIM) 

telah mengadakan perbincangan awal dan telah melantik Jawatankuasa 

Semakan dan Penggubal yang terdiri dari kalangan agensi kerajaan, 

ahli akademik, dan wakil Jabatan Agama Islam Negeri-negeri. 

Penambahbaikan ini melibatkan perubahan dan penambahbaikan topik 

serta kandungan modul . Semakan semula modul ini amat penting bagi 

memastikan segala kandungan yang disampaikan menepati kehendak 

peserta dan mencapai matlamat utama kursus ini. 

Sekian, terima kasih. 

